
Opinbert bréf 408 lækna til íslenskra stjórnvalda 
 
Undanfarnar vikur hefur Ísrael haldið úti umfangsmiklum árásum á Gaza í hefnd fyrir 
hryðjuverkaárás sem framin var í Ísrael. Árásir Ísraels hafa drepið að minnsta kosti 10.569 
Palestínumenn, þar af a.m.k. 4.324 börn. Árásirnar hafa einnig valdið gríðarlegri 
eyðileggingu á innviðum Palestínu, sem nú eru algjörlega að hruni komnir. Ísrael hefur 
skrúfað fyrir allt flæði vatns, rafmagns og matvæla til íbúa á Gaza og heftir verulega flæði 
hjálpargagna frá Egyptalandi. Alvarleg mannúðarkrísa á sér stað sem verður að bregðast við 
eins hratt og mögulegt er. 
  
Árásirnar undanfarna 32 daga hafa haft gríðarleg áhrif á alla heilbrigðisþjónustu á svæðinu. 
Að minnsta kosti 193 heilbrigðisstarfsmenn hafa verið drepnir, 18 sjúkrahús af 35 eru 
óstarfhæf ásamt 51 heilsugæslu. Al-Dura-barnaspítalinn þurfti að rýma vegna notkunar 
Ísraelshers á hvítum fosfórsprengjum og Ahli Arab-spítalinn varð fyrir sprengju ísraelska 
hersins sem olli umtalsverðum skemmdum á sjúkrahúsinu. Alþjóðaheilbrigðisstofnunin hefur 
skráð 82 árásir á heilbrigðisinnviði og hafa 57 sjúkrabílar skemmst eða eyðilagst. Palestínski 
rauði hálfmáninn hefur bent á að vísbendingar eru um að vísviljandi hafi verið ráðist á 
heilbrigðisstofnanir og sjúkrabíla. 
  
Skurðlæknirinn Ghassan Abu Sitta hefur lýst þeim aðstæðum sem að læknar og 
hjúkrunarfræðingar starfa við á Gazasvæðinu. Á Shifa-sjúkrahúsinu, þar sem hann starfar, 
eru aðstæður sérstaklega skelfilegar og vara læknar við yfirvofandi smitsjúkdómafaraldri. 
Læknar á Shifa geta ekki lengur sinnt starfi sínu og eru nauðsynleg lyf og búnaður að þrotum 
komin. Ekki einungis eru birgðir á þrotum heldur hefur starfsfólkið keyrt sig að þolmörkum. 
Mörg hafa verið drepin, þurft að sinna alvarlega slösuðum fjölskyldumeðlimum eða bera 
kennsl á látna ástvini. Á sjúkrahúsinu fær fólk með sár, bruna og áverka ekki verkjalyf til að 
lina þjáningar sínar. Talsmaður WHO, Margaret Harris, bætir svo við: „Sjúkrahús eru yfirfull, 
fólk getur ekki fengið meðferð, börn með brunasár hafa enga verkjastillingu”. 
  
Læknar án landamæra (MSF) hafa gefið út ákall um vopnahlé þegar í stað til að koma í veg 
fyrir fleiri dauðsföll á Gaza og til að hleypa mánnúðargögnum inn á svæðið. Samtökin telja 
aðgerðir leiðtoga heimsins of veikar og svifaseinar til að hafa áhrif á það ofbeldi sem nú 
geisar gagnvart saklausu fólki. Samtökin benda á að frá 27. október hafi sprengjuárásir 
Ísraelshers náð áður óséðum hæðum: að verið sé að jafna norður Gaza við jörðu á meðan 
allt Gaza svæðið liggur undir árásum og óbreyttir borgarar hafa í engin hús að vernda.  
 
Sérstakur skýrsluhöfundur Sameinuðu þjóðanna, Francesca Albanese, hefur einnig bent á 
að aðgerðir Ísraela ganga langt út fyrir þá alþjóðlegu lagaramma sem til staðar eru og að 
alþjóðasamfélagið verði að stöðva þessi grófu brot á alþjóðalögum áður en 
þjóðernishreinsanir verða að veruleika.  
  
Það er ljóst að alvarleg krísa er í gangi vegna þeirra árása sem Ísrael fremur gagnvart 
Palestínu. Vatn og matur eru á þrotum sem hefur skelfilegar afleiðingar fyrir íbúa Gaza-
svæðisins. Heilbrigðiskerfið á Gaza er fyrir löngu hrunið. Sjúkrahúsin á Gaza geta ekki sinnt 
sínu hlutverki. Þau skortir nauðsynleg heilbrigðisgögn, skortir eldsneyti fyrir rafmagni og 
ítrekað hefur verið ráðist á heilbrigðisstarfsfólk og það myrt. Nýjasta útspil Ísraels er að 
sprengja sólarrafhlöður sjúkrahúsa til að tryggja endanlegt fall heilbrigðiskerfisins. 
  
Við undirrituð sendum þetta bréf með einlæga ósk og kröfu um að íslensk stjórnvöld bregðist 
við þeim alvarlegu atburðum sem eiga sér stað núna og krefjist vopnahlés (e. ceasefire). 
Stjórnvöld ættu að setja þrýsting á Ísrael að stöðva áframhaldandi árásir á saklausa íbúa 
Gaza og á heilbrigðisþjónustu á svæðinu og fordæma aðgerðir þeirra.  

 

  



Í fjórða Genfarsáttmálanum stendur: 
  

         „Læknar og hjúkrunarfræðingar og aðrir þeir sem hjálpa fórnarlömbum stríðsins 
verða að geta unnið starf sitt. Ekki má ráðast á sjúkrabíla eða sjúkrahús eða annað 

húsnæði þar sem særðum er hjúkrað. Rauður kross eða rauður hálfmáni á hvítum grunni 
eru tákn fyrir þá vernd sem fólk, tæki og byggingar njóta sem eru til hjálpar 

fórnarlömbunum.“ 
 
Auk þessa má ekki gleyma Hippokratesareiðnum sem krefur okkur um að sinna 
skjólstæðingum okkar af alúð en einnig hefst læknaeiður Genfaryfirlýsingarinnar á 
eftirfarandi hátt: 
 
„Sem læknir heiti ég því að helga líf mitt þjónustu í þágu mannúðar“. 

